
Annotatsiya. Maqolada bo’lajak o’qituvchilarni kasbiy tayyorlash, ularni ijodiy faollikka undovchi 

shaxsga yo’naltirilgan o’quv-biluv muhitini to’g’ri tashkil eta olish hamda o’quvchilarning iqtidorlari, 

qiziqishlari, layoqatlarini aniq hisobga olgan holda mazkur jarayonni loyihalashtirish masalalari keng 

yoritilgan.  

Kalit so’zlar. kasbiy-pedagogik faoliyat, ijodiy faoliyat, didaktik shart-sharoitlar, ta’lim jarayonini 

loyihalashtirish. 

Bo’lajak mutaxassislarning faoliyati tarkibida yo’naltiruvchi quvvat sifatida uning mayllari 

namoyon bo’ladi. Har qanday faoliyatning samarali kechishi va sifatli natijalar berishi, yorqin, kuchli, 

chuqur kasbiy mayllar mavjud bo’lgandagina faol harakatlanish istagini tug’diradi. Bo’lajak mutaxassis 

o’z quvvatlarini to’liq safarbar qilgan holda qiyinchiliklarni samarali bartaraf etishi, qulay bo’lmagan 

sharoitlarda o’zi uchun rivojlanish imkoniyatini yaratishi, o’z maqsadi sari qat’iy intilishi mumkin. 

Bularning barchasi oliy ta’lim muassasalarida bo’lajak o’qituvchilarning o’quv-biluv hamda kasbiy-

pedagogik faoliyatlariga to’g’ridan-to’g’ri ta’sir ko’rsatadi. Agar bo’lajak o’qituvchilarda bilish 

qiziqishlari yetarlicha rivojlangan bo’lsa, mazkur jarayon yanada samarali kechadi. Pedagogik faoliyatga 

nisbatan ijodiy munosabat, kasbiy bilim, ko’nikma va malakalarni egallash ehtiyoji, o’z ijodiy quvvatlari, 

ta’lim jarayonini loyihalashtirish ko’nikmalarini rivojlantirishga intilish, o’zini o’qituvchi sifatida 

nimoyon qilish imkoniyatini beradi. Bu o’z navbatida bo’lajak o’qituvchilarni ijodiy faoliyatga 

yo’naltirish omili sifatida xizmat qiladi. Bu quyidagilarga bog’liq: 

–  bo’lajak o’qituvchilarga kasbiy rivojlanish imkonini beradigan qulay pedagogik-psixologik 

muhitning mavjudligi; 

–  ishchan hamkorlik muhitini vujudga keltirish uchun birgalikda ishlaydigan ijodiy guruhni 

shakllantirilganligi; 

–  pedagogik hamkorlikning rivojlantirilishi; 

–  ijodiy innovatsion muhitni vujudga keltirilganligi; 

–  pedagogik amaliyot jarayonida ta’lim muassasalari rahbarlari va pedagogik jamoa tomonidan 

yangi g’oyalar va pedagogik loyihalarning qo’llab quvvatlanishi; 

–  innovatsion faoliyat ichki va tashqi bosimlardan xoliligi va mustaqilligining ta’minlanganligi; 

– bo’lajak mutaxassislarning iqtidorlari va layoqatlaridan kelib chiqqan holda ularning to’g’ri 

tanlanganligi va maqsadga muvofiq tarzda yo’naltirilganligi; 

– bo’lajak mutaxassislarni pedagogik ijodkorlikka muntazam yo’naltirishga qaratilgan pedagogik 

chora-tadbirlarning ishlab chiqilganligi va tadbiq etilganligi kabilar. 

Oliy ta’lim muassasasida bunday muhitni vujudga keltirish talabalarni o’z-o’zlarini ijodiy jihatdan 

rivojlantirishlari uchun muhim, yo’naltiruvchi omil bo’lib xizmat qiladi. Shu bilan bir qatorda, bo’lajak 

o’qituvchilar shuni yaxshi bilishlari kerakki, o’quvchilarni ijodiy faollikka undovchi muhim omil – ularni 

ijodiy faollikka undovchi shaxsga yo’naltirilgan o’quv-biluv muhitini to’g’ri tashkil eta olish hamda 

o’quvchilarning iqtidorlari, qiziqishlari, layoqatlarini aniq hisobga olgan holda mazkur jarayonni 

loyihalashtirishga bog’liq [1,4]. 

Uchinchi muhim shart – bo’lajak mutaxassislarni pedagogik yo’naltirishdan iborat bo’lib, ta’lim 

jarayoni sub’yektlari orasida turlicha yo’naltiruvchi vositalarni maqsadga muvofiq tarzda qo’llashni 

anglatadi. Bunday yo’naltiruvchi imkoniyatlar sirasiga o’quv-biluv jarayonida turli vaziyatlarni maqsadga 

muvofiq tarzda tashkil etishni kiritish mumkin. 

Insonning har qanday faoliyati, mazkur faoliyatning maqsadi, usullari, natijalari uning ongida 

oldindan loyihalashtiriladi. Ushbu loyihalar mazkur faoliyatni yo’naltiradi, unga turtki beradi va 

muvofiqlashtiradi. Qo’yilgan maqsadga erishish va kafolatlangan natija olish uchun ta’lim oluvchilar 

ichki qoniqish va muvaffaqiyatdan quvonish hissini tuyadilar. O’zining istiqbolini ko’ra olish, 

muvaffaqiyatdan quvonish hissini tuyish, bo’lajak mutaxassislarda ijobiy kechinmalar uyg’otib ularning 

ichki faolliklari va ijodiy taraqqiyotlariga turtki bo’ladi [2,3]. 

Bo’lajak o’qituvchilarni kasbiy tayyorlash – uzluksiz pedagogik ta’lim olishga yo’naltirilgan 

jarayon bo’lib, didaktik shart-sharoitlarga bevosita bog’liqdir. Qulay didaktik shart-sharoitlar bo’lajak 

o’qituvchilarni kasbiy tayyorlashning navbatdagi to’rtinchi sharti bo’lib, o’quv jarayonining muhim omili 

sifatida bo’lajak o’qituvchilarning o’quv-biluv faoliyatini kengaytirishga xizmat qiladi. Mazkur didaktik 

shart-sharoitlar bo’lajak mutaxassislarni ijodkor shaxs sifatida rivojlantirishga yo’naltirilgandir. Bo’lajak 

o’qituvchilarning mustaqil ijodiy rivojlanishlarini tashkil etishga yo’naltirilgan yondashuvlarning tahlili 

didaktik shart-sharoitlarni umumlashtirish imkoniyatini berdi. Shu maqsadda mazkur didaktik shart-

sharoitlarni quyidagi guruhlarga ajratish imkoniyati tug’ildi: 

– Tashkiliy shart-sharoitlar, mazkur shart-sharoitlar o’quv jarayonini umumiy tarzda tashkil etishni 

ta’minlab predmetlararo integratsiya prinsipiga tayanilgan holda amalga oshiriladi. 

– Mazmun bilan bog’liq shart-sharoitlar, bu umumiy kompleks o’quv muammolarini ajratishga 

yo’naltirilgan bo’lib, har bir sikldagi o’quv fanlari orasida umumiy xarakterdagi predmetlarga xos 

g’oyalar, nazariyalar, qonun-qoidalar, tushunchalar, metodlar, usullar o’z ifodasini topadi. 

